
Këshilli i Pavarur Mbikëqyrës për Shërbimin Civil të Kosovës – Kolegji për Shqyrtimin dhe 

Vendosjen e Ankesave në përbërje: Malsore Gashi-Bajraktari -kryetare, dhe Eshref Shabani- anëtarë, me 

Atdhe Gashin, në cilësinë e procesmbajtësit, në procedurën sipas ankesës me numër A.nr.288/2026, të 

datës 12.03.2026, të parashtruar nga ankuesi S.D nga Mitrovica e Veriut, kundër organit të punësimit: 

Ministrisë së Punëve të Brendshme, në çështjen juridike “Masë disiplinore”, në pajtim në pajtim me 

nenin 6 paragrafin 1 nën paragrafin 1.1, nenin 16 paragrafin 3 dhe nenin 18 paragrafin 1 nën paragrafin 

1.2 të Ligjit Nr.06/L-048 për Këshillin e Pavarur Mbikëqyrës për Shërbimin Civil të Kosovës, si dhe në 

mbështetje me dispozitat e Rregullores Nr.02/2018 për Procedurën e Shqyrtimit dhe Vendosjes së 

Ankesave në Këshillin e Pavarur Mbikëqyrës për Shërbimin Civil të Kosovës, me datë 29.05.2026, mori 

ketë: 

V  E  N  D  I  M 

I. Aprovohet si e bazuar ankesa A.nr.288/2026, e datës 12.03.2026, e parashtruar nga ankuesi S.D. 

 

II. Anulohet Vendimi Nr. 267/2026, i datës 04.02.2026, i Komisionit Disiplinor të Ministrisë së Punëve 

të Brendshme. 

 

III.  Obligohet Sekretari i Përgjithshëm dhe Udhëheqësi i Burimeve Njerëzore në Ministrinë e Punëve 

të Brendshme, që të bëjnë zbatimin e këtij vendimi brenda afatit prej 15 ditësh nga dita e pranimit, duke 

ndërmarr të gjitha veprimet e nevojshme administrative për kthimin e ankuesit në pozitën e punës sipas 

akt emërimit me të gjitha të drejtat dhe detyrimet nga marrëdhënia e punës dhe kompensimin e pagave 

nga dita e largimit nga shërbimi civil deri në zbatimin e këtij vendimi, duke hequr edhe masën disiplinore 

nga dosja personale e ankuesit.  

 

IV. Këshilli i Pavarur Mbikëqyrës për Shërbimin Civil të Kosovës, duhet të njoftohet me shkrim lidhur 

me veprimet e ndërmarra për zbatimin e këtij vendimi. 

A  r  s  y  e  t  i  m 

Ankuesi S.D(në tekstin e mëtejmë referuar: Ankuesi), përmes postës më datë 09.03.2026 ka parashtruar 

ankesë për Këshillin e Pavarur Mbikëqyrës për Shërbimin Civil të Kosovës, e cila është pranuar më datë 

12.03.2026 dhe është regjistruar nën shenjën A.nr.288/2026, kundër Vendimit me Nr. 267/2026, të datës 

04.02.2026, të Komisionit Disiplinor të Ministrisë së Punëve të Brendshme.  

Këshilli i Pavarur Mbikëqyrës për Shërbimin Civil të Kosovës (në tekstin e mëtejmë referuar: Këshilli) 

bazuar në dispozitat e Rregullores Nr.02/2018 për Procedurën e Shqyrtimit dhe Vendosjes së Ankesave, 

më datë 24.03.2026 ka proceduar kërkesën për përgjigje në ankesë te Ministria e Punëve të Brendshme, 

ndërsa kjo e fundit, më datë 07.04.2026 ka përcjellë përgjigjën në ankesë se bashku me shkresat e 

bashkangjitura të lëndës në çështjen përkatëse ankimore.  

Kolegji për Shqyrtimin dhe Vendosjen e Ankesave (në tekstin e mëtejmë referuar: Kolegji i 

Këshillit) për vendosje meritore administroi këto prova: Ankesën me numër protokolli 1291/2026, të 

datës 12.03.2026, të parashtruar nga ankuesi në Këshillin e Pavarur Mbikëqyrës për Shërbimin Civil të 

Kosovës; Formularin e parashtrimit të ankesës të datës 12.03.2026; Kërkesën për përgjigje në ankesë të 

datës 24.03.2026; Vendim me numër Nr.267/2026, i datës 04.02.2026; Përgjigjen në ankesë të datës 

07.04.2026, me të gjitha dokumentet e bashkangjitura nga organi i punësimit; Akt emërimin e ankuesit 

S.D të datës 29.12.2015; Vendimin për transferim të përkohshëm të nëpunësit civil me numër 

Nr.2394/2025, të datës 31.12.2025; Përshkrimi i detyrave të punës; Diplomë ne gjuhën Serbe, e datës 

27.07.2011; Akt emërimi i G.E me numër protokolli Nr.570/1, i datës 15.07.2020; Vendim për themelimin 

e komisionit me numër protokolli Nr.104/1, i datës 19.01.2026; Diplomë me numër Nr.552, e datës 

26.12.2011; Akt emërimi i B.K i datës 22.08.2013; Certifikatë e datës 13.01.2022; Ndryshimi i aktit të 

emërimit i D.G me numër protokolli Nr.369/1, i datës 26.05.2014; E-mail i datës 26.01.2026; Akt 

emërimi i D.L i datës 14.05.2013;  

 

Kolegji i Këshillit pasi ka shqyrtuar dhe analizuar shkresat e bashkangjitura të lëndës të parashtruara në 

palët në procedurë, ka konstatuar se ankesa e ankuesit është e bazuar sepse:  

Nga administrimi i shkresave të lëndës, Kolegji i Këshillit konstatoi se ankuesi sipas Akt emërimit të 

datës 29.12.2015, është i punësuar në pozitën e punës “Administrator teknik për kontrollin e 

mirëmbajtjes” në kuadër të  Departamentit për Standarde të Politikave të Inxhinieringut dhe Menaxhimit 

të Ndërtesave Qeveritare  në Ministrinë e Punëve të Brendshme, ndërsa i njëjti sipas Vendimit me Nr. 

2394/2025 të datës 31.12.2025, të Sekretarit të Përgjithshëm të Ministrisë së Punëve të Brendshme, është 

transferuar në pozitën Asistent Administrativ në Qendrën për Regjistrimin e Automjeteve në Klinë, 

Drejtorati për  Regjistrimin e Automjeteve, Agjencia e Regjistrimit Civil/MPB.    

Për shkak të mos paraqitjes në vendin e punës në të cilin ishte transferuar si rezultat i Vendimit me Nr. 

2394/2025 të datës 31.12.2025, ndaj ankuesit është iniciuar procedurë disiplinore më datë 

23.01.2026,pranë Komisionit Disiplinor të Ministrisë së Punëve të Brendshme për shkelje të rënda 

disiplinore, tutje Komisioni Disiplinor i Ministrisë së Punëve të Brendshme, më datë 04.02.2026, ka 

nxjerrë Vendimin 267/2026, me të cilin ankuesin e ka bërë përgjegjës për shkelje të renda disiplinore të 

përcaktuar me nenin 56 paragrafi 4 nën paragrafi 4.1 4.4 dhe 4.10 të Ligjit Nr. 08/L-197 për Zyrtarët 

Publikë, duke i shqiptuar masën disiplinore Largim nga shërbimi civil. 

Ankuesi,  në ankesën e parashtruar në Këshillin e Pavarur Mbikëqyrës për Shërbimin Civil të Kosovës, 

kundër Vendimit me Nr. 267/2026, të datës 04.02.2026, të Komisionit Disiplinor të Ministrisë së Punëve 

të Brendshme, pretendon se parashtrimi i ankesës në Këshillin e Pavarur Mbikëqyrës për Shërbimin Civil 

të Kosovës, pezullon efektet e zbatimit të vendimit për transferim, gjegjësisht Vendimit me Nr. 2394/2025 

të datës 31.12.2025, po ashtu ankuesi pretendon se vendimi i kontestuar nuk ka arsyetim dhe është në 

kundërshtim me nenin 48 të Ligjit Nr. 05/L-031 për Procedurën e Përgjithshme Administrative dhe ligjin 

material, sikurse i njëjti e konteston edhe përbërjen e komisionit. 

Ministria e Punëve të Brendshme, përmes përgjigjes në ankesë të datës 07.04.2026, kundërshton 

pretendimet ankimore të ankuesit, duke theksuar se vendimi për transferim, nuk është anuluar, nuk është 

shfuqizuar e as nuk është pezulluar nga organi kompetent e për rrjedhojë, ai ka qenë akt administrativ i 

vlefshëm dhe i ekzekutueshëm, i cili ka prodhuar efekte juridike dhe ka qenë detyrues për zbatim, 

prandaj, ankuesi ka qenë i obliguar të paraqitet në vendin e ri të punës deri në një vendimmarrje 

përfundimtare. Komisioni Disiplinor është themeluar dhe ka funksionuar në përputhje të plotë me nenin 

10 paragrafi 2 të Rregullores (QRK) Nr. 01/2024, sipas të cilit komisioni përbëhet nga tre (3) anëtarë, 

duke përfshirë një përfaqësues të NJMBNJ-së dhe së paku një jurist. Përbërja e komisionit ka qenë në 

përputhje me këto kërkesa ligjore dhe nuk ekziston asnjë shkelje procedurale që do ta bënte vendimin të 

paligjshëm. Pretendimet e ankuesit lidhur me ligjshmërinë e vendimit për transferim janë objekt i një 

procedure tjetër administrative dhe nuk përbëjnë çështje që ndikon në vlefshmërinë e procedurës 

disiplinore, përderisa vendimi për transferim ka qenë në fuqi dhe i ekzekutueshëm në kohën e ndodhjes 

së shkeljes disiplinore. Ligjshmëria eventuale e transferimit nuk e justifikon moszbatimin e një vendimi 

administrativ në fuqi. 

Gjatë shqyrtimit të kësaj çështje juridike administrative, Kolegji i Këshillit, ka shqyrtuar pretendimet 

ankimore të ankuesit, dhe sipas shkresave të lëndës, rezulton se sipas Vendimit me Nr. 2394/2025 të datës 

31.12.2025, të Sekretarit të Përgjithshëm të Ministrisë së Punëve të Brendshme, është transferuar në 

pozitën Asistent Administrativ në Qendrën për Regjistrimin e Automjeteve në Klinë, Drejtorati për 

Regjistrimin e Automjeteve, Agjencia e Regjistrimit Civil/MPB, mirëpo ankuesi bazuar edhe në këshillën 

juridike të këtij vendimi, përmes ankesës së dorëzuar më postë më datë 09.03.2026 pranë Këshillit të 

Pavarur Mbikëqyrës për Shërbimin Civil të Kosovës, e ka kontestuar këtë vendim për shkak të 

pretendimeve për paligjshmërinë e tij. 

Rrjedhimisht Kolegji i Këshillit, konstaton se organi përkatës i punësimit gjegjësisht Ministria e Punëve 

të Brendshme, në mënyrë të kundërligjshme ka zbatuar Vendimin me Nr. 2394/2025 të datës 31.12.2025, 

të Sekretarit të Përgjithshëm të Ministrisë së Punëve të Brendshme, sepse meqë ndaj vendimit pala ka 

pasur të drejtë ankesë atëherë i njëjti nuk ka mundur të bëhet i ekzekutueshëm pa u plotësuar kushtet 

ligjore të përcaktuara me dispozitat e nenit 144 paragraf 1 të të Ligjit Nr. 05/L-031 për Procedurën e 

Përgjithshme Administrative,  ku përcaktohet: ‘’1.Një akt administrativ do të bëhet i ekzekutueshëm me: 

1.1. skadimin e afatit për ankesën kundër tij, nëse një ankesë e tillë nuk është parashtruar; 1.2. njoftimin 

e palës, me aktin, kur sipas ligjit, nuk lejohet ankesa; 1.3. njoftimin e palës me aktin, kur, sipas ligjit, 

ankesa nuk ka efekt pezullues 1.4. njoftimin e palës me aktin e ndalimit të efektit pezullues të ankesës, në 

pajtim me paragrafin 3 të nenit 130 të këtij Ligji, apo 1.5. njoftimin e palës për refuzimin e ankesës’’, pra 

Ministria e Punëve të Brendshme përmes kërkesës për përgjigje në ankesë të datës 24.03.2026, ka qenë 

e njoftuar që duhet të pezullohen të gjitha efektet e zbatimit të vendimit të kontestuar meqë ndaj tij është 

parashtruar ankesë, e për rrjedhojë duke qenë se ndaj Vendimit me Nr. 2394/2025 të datës 31.12.2025, të 

Sekretarit të Përgjithshëm të Ministrisë së Punëve të Brendshme, ishte parashtruar ankesë, organi publik 

ka qenë i obliguar që të pezulloj çdo veprim që ndërlidhet me këtë vendim, ngase kjo është përcaktuar 

sipas nenit 130 paragrafi 1 të Ligjit Nr. 05/L-031 për Procedurën e Përgjithshme Administrative, ku 

përcaktohet: ‘’1. Përveçse kur parashikohet ndryshe me ligj, parashtrimi i një ankese pezullon, sipas 

fuqisë së ligjit, prodhimin e pasojave juridike të aktit administrativ, deri në njoftimin e vendimit që zgjidh 

ankesën’’. 

Kolegji i Këshillit, bazuar në at që u tha si më lartë konstaton se të gjitha pretendimet e organit 

publik/Ministrisë së Punëve të Brendshme në raport me inicimin e procedurës disiplinore ndaj ankuesit 

kanë qenë që i njëjti nuk është paraqitur në vendin e punës të transferuar sipas Vendimit me Nr. 2394/2025 

të datës 31.12.2025, të Sekretarit të Përgjithshëm të Ministrisë së Punëve të Brendshme, e mbi këtë 

konstatim edhe Komisioni Disiplinor i Ministrisë së Punëve të Brendshme ka nxjerr Vendimin me Nr. 

267/2026, i datës 04.02.2026, duke i shqiptuar masën disiplinore Largim nga Shërbimi Civil, andaj në 

aspektin e shqyrtimit të ligjshmërisë së këtij vendimi, Kolegji i Këshillit, vë në dukje, se ndaj ankuesit 

në rastin konkret nuk është dashur të merret asnjë masë në raport me Vendimin me Nr. 2394/2025 të datës 

31.12.2025, të Sekretarit të Përgjithshëm të Ministrisë së Punëve të Brendshme, sepse nuk ka pasur asnjë 

vendim përfundimtar lidhur me ligjshmërinë e këtij vendimi dhe i njëjti ligjërisht nuk ka mundur të 

ekzekutohet përderisa ndaj tij është ushtruar ankesë. 

Përkitazi me këtë, Kolegji i Këshillit, vlerëson se veprimet e ndërmarra ndaj ankuesit për inicim të 

procedurës disiplinore për mos bindje ndaj një akti administrativ ku ankuesi ka parashtruar ankesë, janë 

veprime të kundërligjshme dhe për rrjedhojë janë veprimet paragjykuese në raport me vendimmarrjen 

ndaj ankesës së palës, kështu që në këtë rast Vendimi me Nr. 267/2026, i datës 04.02.2026, i Komisionit 

Disiplinor të Ministrisë së Punëve të Brendshme, cenon parimin e sigurisë juridike në raport me palën 

ankuese dhe si i tillë përveç që është në kundërshtim me parimet e përcaktuar me nenin 8 paragrafi 1 të 

Ligjit Nr. 08/L-197 për Zyrtarët Publikë, ku përcaktohet: “Menaxhimi i marrëdhënies së punës së 

nëpunëses/it civil, nëpunëses/it të shërbimit publik, krijueses/it dhe performueses/it të artit dhe kulturës, 

si dhe nëpunëses/it teknike dhe mbështetëse, bazohet në parimin e ligjshmërisë, integritetit, meritës, 

transparencës, profesionalizmit, paanësisë partiake dhe mosdiskriminimit”, vendimi i kontestuar është 

në kundërshtim me parimet e Ligjit Nr. 05/L-031 për Procedurën e Përgjithshme Administrative dhe si i 

tillë është i paligjshëm në kuptim të nenin 52 paragrafi 1 nën paragrafi 1.3, 1.5, 1.6 dhe 1.7 të Ligjit Nr. 

05/L-031 për Procedurën e Përgjithshme Administrative, kështu që bazuar ne konstatimet si më sipër 

pretendimet ankimore të ankuesit janë të bazuara, ndërsa bazuar në dispozitivin e këtij vendimi dhe të 

mbështetur në arsyetimin e të njëjtit vendim, duke qenë se organi që ka marr vendimin ndaj palës është 

Ministria e Punëve të Brendshme konkretisht Komisioni Disiplinor, atëherë në këtë kuptim Sekretari i 

Përgjithshëm dhe Udhëheqësi i Burimeve Njerëzore në Ministrinë e Punëve të Brendshme, duhet të 

ndërmarrin të gjitha veprimet e nevojshme administrative për kthimin e ankuesit në pozitën e punës sipas 

akt emërimit me të gjitha të drejtat dhe detyrimet nga marrëdhënia e punës dhe kompensimin e pagave 

nga dita e largimit nga shërbimi civil deri në zbatimin e këtij vendimi, duke hequr edhe masën disiplinore 

nga dosja personale e ankuesit. Ndërsa lidhur me çështjen e transferimit të përkohshëm të ankuesit 

Këshilli i Pavarur Mbikëqyrës për Shërbimin Civil të Kosovës, do të vendos me vendim të veçantë, për 

shkak që paraprakisht këtë çështje e kishte pezulluar sipas Vendimit A.nr.110/2026, të datës 18.03.2026. 

Kështu që pas analizimit dhe vlerësimit të shkresave të lëndës si dhe duke u bazuar nenin 6 paragrafi 1 

nën paragrafi 1.1, nenin 18 paragrafi 1 nën paragrafi 1.2 të Ligjit Nr.06/L-048 për Këshillin e Pavarur 

Mbikëqyrës për Shërbimin Civil të Kosovës, Kolegji i Këshillit vendosi si në dispozitiv të këtij Vendimi. 

Vendimi hyn në fuqi ditën e nënshkrimit nga Kryetari i Kolegjit. 

Këshillë Juridike: Kundër vendimit të Këshillit, pala e pakënaqur mund të iniciojë konflikt administrativ 

në Gjykatën Administrative në Prishtinë- Departamenti për Konteste të Punës, brenda afatit prej tridhjetë 

(30) ditësh nga dita në të cilën i është dorëzuar vendimi. Inicimi i konfliktit administrativ nuk e ndalon 

ekzekutimin e këtij vendimi. 

 
 

KËSHILLI I PAVARUR MBIKËQYRËS PËR SHËRBIMIN CIVIL TË KOSOVËS 

Lënda A.nr.288/2026 

 

       Atdhe GASHI                                                                              Malsore GASHI-BAJRAKTARI 

        ____________                                                                                                     ____________ 

        Procesmbajtës                                                                                                 Kryetar i Kolegjit                                                       

 

 Vendimi i dorëzohet: 

 

▪ Ankuesit S.D;   

▪ Sekretarit të Përgjithshëm  dhe Udhëheqësit të Njësisë për Menaxhimin e Burimeve Njerëzore në 

Ministrinë e Punëve të Brendshme; 

▪ Sekretarit të Përgjithshëm dhe Udhëheqësit të Njësisë për Menaxhimin e Burimeve Njjerëzore në 

Ministrinë e Digjitalizimit dhe Administratës Publikë si dhe, 

▪ Arkivit të KPMShCK-së. 


